
 طالبان د امریکا نیابتي ډله
 مه برخه( پنځ)

 
 افغانستان ته د داعش راوستل 

له امریکا سره د امنیتي تړون او له پاکستان سره د استخباراتی همکاریو، بارډر منحمنټ او په کرښه د اغزن تار د  
تړونونو په خوا کې کومه بله ستره جفا چې اشرف غنی له افغانستان سره وکړه، هغه هېواد ته د داعش راوستل  ذلیلانه  

 ؤ.
د ملي وحدت د حکومت له راتګ سره کله چې امنیتي تړون لاسلیک شو، ورسره د داعش نوم هم په افغانستان کې  

پیدا شو، او د همدې بهرنیو جنګیایو یو عمده شمیر چې پخوا له طالبانو سره ملګري وو، داعش سره یوځاى شول.  
په ډ اوبیا  ننګرهار کې مراکز جوړ کړل  په هلمند او  ننګرهاره، کونړ، نورستان او د  داعش لومړی  له  یره چټکۍ 

 افغانستان په شمال کې خواره شول. 
سرګي شایګو د روسیې د دفاع وزیر د خپلواکو مشترک المنافع هیوادونو د دفاع وزیرانو په غونډه کې وویل چې  
سوریایي ځواکونو د روسیې د هوایي ځواک په مرسته وکولاي شول چې نوي په سلو کې د سوریې خاوره له داعشه  

ه کې دى، افغانستان یو له هغو سیمو دى چې  پاکه کړي، داعش اوس له دې سترې ماتې  وروسته د نویو سیمو په لټ
 د داعش قوت په کې  لا پیاوړی شوی. 

دا لومړى ځل نه وو چې روسي مقاماتو په افغانستان کې داعش ځانله یو ګواښ ګڼلو، تر دې دمخه کابلوف او نورو  
روسي مقاماتو هم ورته څرګندونې کړي وې. هغه څه چې د سیمې هیوادونه ډیر اندیښمن کړي وو هغه په افغانستان  

او په افغان حکومت کې ځینې کړۍ په افغانستان  کې د داعش حضور نه، بلکي هغه اتهامات وو چې ګواکې امریکا 
 کې له داعش سره مرسته کوي. 

روسیې لا د مخه له امریکا غوښتي د هغه الوتکو په اړه وضاحت ورکړي چې په افغانستان کې د داعش تر واک 
لاندې سیمو کې ښکته کیږي، پورته کیږي او دوی ته تجهیزات او وسلې رسوي. پخواني جمهور رئیس حامد کرزي  

 ې له یوه ځایه بل ځاى ته وړل راوړل. هم د خپلې واکمنۍ پرمهال د دارنګ الوتکو یادونه کوله چې ترهګر به ی
د افغانستان په ولسي جرګه  کې هم په دې اړه ډیر جدي بحثونه وشول، ظاهر قدیر مستقیماً  حکومت تورن کړ چې   

له داعش سره مرسته کوي او بیا یې دعوه وکړه چې له ماسره ټول ثبوتونه په یوه  سی ډي ډیسک کې پراته دي. البته  
 ه حاجې ظاهر قدیر جرګې کولې چې غلی پاتې شي.  حکومت هیڅکله د سپیناوي هڅه ونکړه، د هغې پر ځای یې پ

په ننګرهار کې حکومت په دې تورن شو چې له داعش سره مرسته کوي، د یوشمیر رسنیزو راپورونو په اساس ډیر  
کله داسې شوي چې له داعش سره په جګړه کې طالبان یا ولسي پاڅون کوونکي د  امریکایي الوتکو لخوا ویشتل  

 شوي او وژل شوي چې ګټه یې داعش ته رسیدلې. 
داعش جنګیالی تسلیم   ۲۵۰کال عقرب میاشت  په جوزجان ولایت کې د طالبانو له وېرې افغان ځواکونو ته   ۲۰۱۸د 

 شول او دوی  د ملي امنیت په هلیکوپټرو کې خوندي ځایونو ته ولیږل شول. 
د چارو شنونکي جنرال غرزي خواخوږي له ویسا سره په خبرو کې  په دې اړه وویل چې په هېواد کې نیابتي جګړه  
روانه ده او داعش د امریکا پروژه ده. جنرال خواخوږي وویل: » امریکا د منځنۍ اسیا او له هغې لارې د روسیې د  

یې کوي. د دوی په بدل کې روسیه له طالبانو سره مرسته  امنیت د خرابولو لپاره داعش پروژه رامنځته کړې او ملاتړ  
کوي، دا د نیابتي جګړې ښکارندویي کوي.« نوموړي نیوکه وکړه چې ډېری وخت افغان ځواکونه د طالبانو له خوا 
د څو څو ورځو لپاره کلابندېږي خو هوایي ځواک یې د ملاتړ لپاره نه ورځي، خو د داعش د لېږد لپاره هلیکوپټرې  

 وي. د نوموړي په خبره دې کار هغه شک په حقیقت بدل کړی چې داعش د امریکا پروژه ده.  تللې
تر ټولو مهمه پیښه چې ثابتوي داعش او افغان حکومت سره همکاري درلوده، همدا د جوزجان پیښه وه. د جوزجان   

په درزاب ولسوالۍ کې داعشیان د طالبانو لخوا محاصره شول او نژدې وو چې یا خو تسلیم شي او یا هم ټول محوه 
په نیمه شپه کې د دوی ژغورلو ته رارسیږي او د   او نابود شي، خو همداسې یو وخت کې د ملی امنیت هیلیکوپترې

 دوی د مهمو قومندانانو په شمول تقریباً دوه نیم سوه کسان ژغوري. 

وال په شمال کې د دغه ډلې د عمومي د درزاب ولسوال محمد اسماعیل له رسنیو سره په خبرو کې وویل داعش وسله
الرحمان، مولوي مفتي نعمت او خپل نظامي مشر په ګډون دولت ته تسلیم شول. نوموړي زیاته کړه  امر مولوي حبیب

 نور قوماندانان هم شامل دي.  ۱۲چې په تسلیم شویو داعشیانو کې د دغې ډلې 
وال د درزاب ولسوالۍ له مرکز څخه شبرغان ښار ته انتقال شوي دي.  د معلوماتو له مخې تسلیم شوي داعش وسله 

خوا سقوط شوی او د والو اصلي مرکز د طالبانو له نوموړي همدراز وویل چې د هېواد په شمال کې د داعش وسله
 دې ډلې سلګونه غړي دولت ته تسلیم شوي دي. 

هغه مهال د رسنیو د راپورونو پر اساس د اجراییه ریاست دویم مرستیال او د وحدت ګوند مشر محمد محقق جوزجان 
 کې له داعشیانو سره د حکومت مرسته غندلې. 

محقق وایي دوه اوونۍ وړاندې په جوزجان کې د طالبانو تر بریدونو لاندې داعشیان د حکومتي چورلکو په مټ د 
  ۲۵۰جګړې له ډګره خوندي شبرغان ته ورسول شول.  دی پوښتي چې د حکومت او داعش څه ملګرتیا ده، ولې یې 

 کسه داعشیان خوندي ځای ته انتقال کړل؟ 
 هغه وویل د طالبانو له بریده د داعش ژغورل ښکاره کوي چې حکومت او داعش سره ملګري دي.

که څه هم د جوزجان والي او لوړپوړو حکومتي چارواکو د جګړې له ډګره ویستلي داعشیان، دوی ته تسلیم شوي 
 یاد کړل، خو محقق وایي چې له هغوی سره یې ښکاره مرسته کړې ده. 

دې پیښې نور نو بالکل یقینی کړه چې داعش د حکومت لخوا ملاتړ کیږی او د دې مانا داده چې په رښتیا هم داعش  
د امریکا یوه پروژه ده، یواځې د درزاب پیښه نه ده نورې پیښی هم شته چې ښکاره کوي داعش د چا لخوا ملاتړ 

 سره د امنیتي ځواکونو همکاري یې څرګندوله.  کیږي. ننګرهار او کنړ نه هم داسې راپورونه راتلل چې د داعش
 ویسا ورځپاڼې هغه مهال په دې اړه پخپل یوه راپور کې ولیکل:  

ورځ د ولسي جرګې په عمومي غونډه کې وویل چې د ننګرهار   ) د ولسي جرګې لومړي مرستیال ظاهر قدیر وړمه
په یو شمېر سیمو کې نامعلومې چورلکې د داعش تر ولکې لاندې سیمو کې ناستې کوي او خپلو وسله والو ته یې امر  
کړی چې دغه چورلکې په نښه کړي. قدیر دغه راز وویل چې د بهرنیانو الوتکې د داعش او طالبانو د جګړې پر  

 یوازې طالبان په نښه کوي او په دې ډول د داعش ملاتړ کوي. مهال
ویسا ورځپاڼې پوره درې میاشتې وړاندې د ننګرهار د اچین ولسوالۍ د خلکو له قوله داسې راپور خپور کړی و چې   

 د بهرنیانو جېټ او بې پیلوټه الوتکې هغه طالب قوماندانان په نښه کوي چې د داعش پر ضد وي(.  
قاری یوسف احمدي یو ځل خپل مطبوعاتی کانفرانس کې و ویل چې امریکایانو د بادغیس ولایت د جوند په سیمه کې 
زموږ په زندان حمله کړې او دلته بندي داعشیان یې خوشي کړي. دی وایې امریکایانو د زندان طالب ساتونکي وژلي 

 او څلویښت تنه داعشیان یې له ځان سره بیولې دي.
 احمدي وایي هرکله چې موږ د داعشیانو پرضد عملیات پیل کړي د امریکایانو لخوا بمباري شوي یو.

کې کړي دي. مجاهد هغه مهال ویل چې  په خوګیاڼیو کې زموږ عملیات    ۱۳۹۷ورته څرګندونې ذبیح الله مجاهد هم په  
بمبارد سبب کیږي چې داعش وژغورل شي دی وایی امریکایی   ادامه لري خو د امریکایانو  په وړاندې  د داعش 

 الوتکې یواځې د طالبانو سنګرونه په نښه کوي.
ډیرو سره ښایي دا سوال موجود وي چې طالبان که د غربي استخباراتو خپل تولید دی او د هغوی نیابتی ډله ده نو  
ولې د داعش سره په جګړه کې د داعش ملاتړ کیږی؟ داعش چې طالب ته تر ټولو ستر او حقیقي ګواښ دی، داعش  

 یوې کمزورې ډلې اوړي.که پیاوړی کیږی نو مانا طالب نور یا بالکل نشته او یا به په 
څه وخت چې امریکا داعش افغانستان ته راوست،له نن سره وضعیت ډیر توپیر درلود، هغه مهال له یوې خوا امریکا 
اشرف غنی سره داسې یو امنیتي تړون لاسلیک کړی ؤ چې امریکا ته یې دلته ستراتیژیکه برلاسي ورکړې وه. دا  

 نور یې افادیت ختم دی.مهال  داسې بریښیده چې ګواکې طالب خپله دنده سرته رسولې او 
طالب وکولای شول امریکا افغانستان ته راولي، جګړه پراخه کړي، ټول افغانستان بې امنه کړي او د چین او منځنی  
اسیا پولو ته یې ورسوي. له بلې خوا طالب په مختلفو دلایلو نور هاغه پخوانی طالب نه وو، روسیه او چین د پخوا  

ټوله اجنډا د   په پرتله لا ځواکمن شوي وو او اوس طالب هغوی سره هم اړیکې جوړې کړې وې اوس د طالب 
افغانستان د جغرافیا دننه وه. طالب هڅه کوله نړۍاو بالخصوص ګاونډیانو ته دا پیغام ورسوي او دا ډاډ ورته ورکړي  

 چې طالب به د سیمې هیوادو ته هیڅ ګواښ نه وي.
خو امریکا غوښتل چې د سی پیک مخه ونیسي، چین ته په سنګیانګ کې سرخوږی جوړ کړي، د روسیې له پښو نه  
د منځنۍ اسیا ځمکه کش کړي. په همدې خاطر افغانستان باید په توره جغرافیا واړوي، داسې هیواد چې یو څوک په  

سره دښمن او یو بل سره په جګړه وي. له دا  کې واکمن نه وي، بلکی د قدرت بیلابیلې جزیرې په کې وي چې یو بل 
رنګ افغانستان نه په اسانه هم د چین سنکیانګ او هم د منځنۍ اسیا هیوادونه چې هلته د مذهبي افراطیت د خپریدو 

 قوي پوتانسیل شته. بې امنه کیدای شي. د سی پیک او د چین دچټک اقتصادي پرمختګ مخه نیول کیدای شي. 
او غربی استخباراتو مشترک تولید ؤ، د لوبې په دې مرحله کې داسې ښکاریده چې نور یې رول  ISIطالبان چې د 

شول امریکا افغانستان ته راولي، بې امنیتي او جګړه پراخه او د چین او منځنۍ    مخ په خلاصیدو دی. طالبانو وکولای
افغانستان دننه د نورو ترهګرو ډلو د فعالیت او کار لپاره زمینه مساعده   ته یې ورسوي. او د  پولو  اسیا هیوادونو 

وه، یا کمه شوې وه. طالب چې  کړي. خو دا چې جګړه  د هیواد له پولو بهر انتقال کړي دا وړتیا یې له لاسه ورکړې 

تر اوسه له کومو تجربو تیر شوی ؤ، هغه څه چې د پاکستان ګټو هم ایجابوله او په سیمه کې د قدرت په توازن کې  
چې کوم بدلون راغلی وو، طالب اوس روسیې او چین سره اړیکې پیدا کړې وې، داسې ګواښونه موجود وو چې د  

لب اجنډا د افغانستان جغرافیې پورې محدوده طالب ا ود سیمې د هیوادونو ګټې سره شریکې کړې وې. نو اوس د طا
وه. له افغانستان بهر طالب کومه علاقمندي نه درلوده. داسې ښکاریده چې طالب نور غواړي یواځې دننه افغانستان  
کې خپل اسلامي امارت احیا کړي او د سیمې هیوادونو سره ښې اړیکې ولري. دا هغه څه وو چې د امریکا له ګټو 

ه درلود په همدې خاطر امریکا تصمیم ونیو چې افغانستان ته داعش راولي. بې له هغې هم سوریه  سره یې سمون ن
په مراکزو بې   امله ماته شوې وه، روسیې د داعش  له  ایران د مداخلې  او  او عراق کې د داعش پروژه د روسیې 

لم نو له دې سیمې د داعش  بمباري وکړه او امریکا یې مجبوره کړه چې نور  ټوله کړي. داعش چې د  رحمانه  ن 
اسلامی خلافت د احیا شعار یې درلود او همدا کافی وه چې داعش وکولای شي جګړه او بې امني له جنوبي اسیا 
نیولې تر منځنۍ اسیا او منځني ختیځ وغځوي، طالب یا بالکل له منځه لاړ شي او یا په یوې کمزورې ډلې واوړي او 

 یوه وړه جزیره وي. د قدرت د نورو جزیرو په شان د قدرت
د داعش پروژه لکه څرنګه چې د روسیې او ایران د مداخلې او مخالفتونو له امله په سوریه او عراق کې ناکامه شوه،  
په افغانستان کې هم د ستونزو سره مخ شوه، له یوې خوا دا پروژه ډیره بدنامه شوه، د سیمې هیوادونو عام ذهنیت دا  

ان پخواني جمهور رئیس حامد کرزي هم په کراتو دا خبره کوله  و چې داعش د امریکا لخوا ملاتړ کیږی، د افغانست
چې د نامالومو الوتکو په واسطه وسله وال د افغانستان شمال ته انتقالیږی، د اشرف غني حکومت هم په دې بدنام و 

یسیو  چې ګواکې د داعش ملاتړ کوي او تر ټولو مهمه دا چې د اوکراین کړکیچ امریکا دې ته اړ کړه چې پخپلو پال
 کې یو جدي بدلون راولي. 

کال د عقرب میاشت کې فارن افیر سره په خپله یوه مرکه کې وایي چې موږ  ۱۴۰۲د امریکا د ملي امنیت مشاور د 
 د روسیې او چین سره د مقابلی په خاطر افغانستان پریښود،  

د جګ سالیوان په قول دا پریکړه افغانانو او امریکایانو ته یوه ګرانه پریکړه وه خو د کومو ننګونو سره چې موږ مخ  
 وو اړینه وه داسې پریکړه وکړو. 

په   په   پیاوړتیا    ۲۰۱۴او    ۲۰۰۸دې وایی چې  ناڅاپه د چین د نظامي  او  په اوکراین او ګرجستان د روسیې برید 
 لوړیدل سبب شول چې امریکا په خپل دفاعي سیاست کې بدلون راولي 

د سپینې ماڼۍ د ملی امنیت مشاور څرګندوي چې له افغانستان نه خپلو عسکرو ویستلو او د دې هیواد اوږدې جګړې  
ته پای ورکولو نه د جوبایدن هدف د اوسنیو واقعیتونو په نظر کې نیولو سره د روسیې او چین په شان سترو ځواکونو  

 وو. سره د مخامختیا لپاره د نویو دفاعي سیاستونو پلي کول
کې پر اوکراین د روسیې برید ته په اشارې وایي که امریکا همداسې په افغانستان کې په جګړې اخته   ۲۰۲۲سالیوان 

 وای او په هغه سیمه کې بوخت وای نو امریکا نشول کولای په اغیزمنه توګه د اوکراین پر جګړې تمرکز وکړي.
دغه امریکایی مقام وایی سره له دې چې موږ له افغانستانه وتلي یو خو دا رنګ عملیاتو ته  چې په کابل کې د ایمن 

 الظواهري مرګ  او په سومالیې او سوریه کې د افراطیانو د فعالیتونو د مخنیوي لامل شوې، ادامه ورکوو. 
همدا وو چې امریکا بیرته طالبانو ته رجوع وکړه، د امریکا ګټو ایجابوله بیرته د یو مهال لپاره طالبان صحنې ته   

راوستل شي. داعش پروژه یې د یو لنډ مهال لپاره کنګل کړه او تصمیم یې ونیو خپل عسکر  له افغانستان نه وباسی  
ته دا په دې مانا نه ده چې دوی افغانستان بالکل پریښی، اوس دوی او خپله ټوله توجه د اوکراین کړکیچ ته واړوي. الب

د اوکراین تحولاتو او د هغې نتایجو ته ګوري او د هغې پر اساس به خپله افغان پالیسۍ کې بدلون راولي، بالاخره به  
ي به دوام لری او  له روسیې او چین سره کوم تفاهم ته رسیږی او په سوله ییز افغانستان به توافق کیږی او که سیال

 افغانستان به خدای مکړه یو ځل بیا اور اخلي تر څو د سیمې هیوادونه، روسیه او چین ته هم لنبې ورسیږي. 
ورته څرګندونې یوه مرکه کې خلیلزاد هم کړې وې، خلیلزاد ویلي و که موږ له افغانستانه نه وای وتلي نو په اوکراین  
مو لازم تمرکز نشو کولای. د اوکراین کړکیچ او یو شمیر نور عوامل سبب شول چې امریکا تصمیم ونیو افغانستان  

ښتل په وروستیو کې کابل په وینو کې رنګ شي، خو دا  طالبانو ته وسپاري او خپل عسکر وباسي، اشرف غني غو
هیله یې پوره نه شوه، خو ویې کولای شول چې یو هېواد او ولس مات کړي، هغه وکولای شول دا ماموریت په ډیره  

 ښه توګه سر ته ورسوي.
 د اوکراین کړکیچ 

په   په توګه څرګند شو چې  تیر شو، اوکراین هغه وخت د یو مستقل او خپلواک هیواد  نه که  تاریخ  د اکراین زوړ 
 کې پخوانی شوروي اتحاد منحل شو.  ۱۹۹۱

امریکا چې اوس یې ځان د نړۍ یواځینی ستر ځواک باله، د شوروي اتحاد له منځه تللو وروسته هڅه وکړه چې ناټو  
په   په    ۱۹۹۹ته لا پراختیا ورکړي.  بیا  او  پولینډ او چک هیواد  بالتیک یو شمیر نور    ۲۰۰۸او    ۲۰۰۴کې  کې د 

 هیوادونه د ناټو غړیتوب ته ومنل شول. 
کې ناټو ومنله چې اوکراین او جارجیا ته هم د ناتو غړیتوب ورکړي. خو دا کار د روسیې له مخالفت سره   ۲۰۰۸په 

تیر شو خو د غربی   نه  ناټو د غړیتوب  پلوه جمهور رئیس بلل کیده، د  یونو کویچ چې د اوکراین روس  مخ شو. 
اک پریښود او په اوکراین کې داسې څوک استخباراتو په مرسته یې پر وړاندې پاڅونونه پیل شول او بالاخره یې و

واک ته ورسیده چې غرب پلوه بلل کیده. دا کار سبب شو چې روسیه هم په کریمیا برید وکړي او دخپلې خاورې  

برخه یې کړي. که څه هم کریمیا په تاریخي لحاظ د روسیې برخه ده او د سټالین پر مهال د اکراین د جمهوریت برخه 
شوې وه چې هغه مهال د شوروي اتحاد جمهوریتونو  یوه برخه و. د کریمیا بېرته را ګرځول په سیمه کې یو دوامداره 

 کړکیچ ته بنسټ کیښود.   
د اوکراین کړکیچ روسیې سره د امریکا د رقابت لپاره نوی ډګر پرانیست. امریکا اړه شوه چې خپله ټوله توجه هلته  
واړوي. همدا ؤ چې امریکا له طالبانو سره خبرې اترې چې له پخوا نه پیل شوې وې نوی مرحلې ته داخلې شوی،  

 خلاف جګړه کې د طالبانو ملاتړ پیل شو.  تر اوسه چې کوم ملاتړ له داعشه کیده اوس برعکس د داعش پر
چې امریکایی او د افغان حکومت الوتکې د داعش او طالب په جګړه کې د طالب په سنګرونو  پخوا به خبرونه راتلل

بمباري کوي، اوس یې بالکل برعکس خبرونه راتلل پیل شول. داسې بریښیده چې ګواکې د داعش په وړاندې طالب 
دخوندیتیوب په    او حکومت مشترک عملیات پیل کړي وي اوس حکومت بیرته د طالب ملاتړ کاوه، خو داعش یې

 خاطر بندیان او خوندي ځایو ته انتقال کړل. 
اشرف غني ننګرهار کې د یوې غونډې په ترڅ کې  اعلان وکړ چې د افغانستان امنیتي او دفاعي ځواکونو او د ولسي  

 پاڅون د ګډو عملیاتو په نتیجه کې د داعش ډله په ننګرهار کې په بشپړه توګه له منځه لاړه. 
پاڅون ستاینه وکړه او ویې ویل امنیتي ځواکونو او ولسي  ننګرهار کې د  په  په لویو بمونو، د  غني  هغه څه چې 

 کومانډو په عملیاتو او هوایي حملو ونه شول نن تاسې په تدبیر عملي کړل. 
یو کال وړاندې هیچا دا نه شول ویلای چې نن به موږ راټولیږو او د الله شکر به وباسو او اعلان به کوو چې داعش   

 مو ختم کړ.
  ۶۲۵تر دې دوه ورځې دمخه  د ننګرهار والي شاه محمود میاخېل ازادۍ راډیو ته ویلی وو چې تر اوسه د داعش  

 ماشومان دي.  ۲۰۸ښځې او  ۱۹۰تنه جنګیالي،    ۲۲۵تنه غړي حکومت ته تسلیم شوي د هغوی په منځ کې 
تنه ښځې او ماشومان هم وو حکومت ته تسلیم شول. د دفاع وزارت   ۲۴تنه داعشیان چې ورسره    ۱۸په لغمان کې هم  

 د ویاند فواد امان په قول یو شمیر داعشیان ننګرهار کې له ماتې وروسته کنړ ته وتښتیدل. 
خو دسیمې د خلکو د مالوماتو په اساس هلته په کنړ کې د طالبانو لخوا د جګړو سره مخ شول، چې په دې جګړو کې 
د پخوا برعکس حکومتي ځواکونو د داعش په وړاندې د طالبانو ملاتړ کاوه. د هغو مالوماتو په اساس چې د سیمې 

نو په ښکاره د داعش د ځپلو لپاره د طالبانو ملاتړکاوه،  له خلکو سره په خبرو اترو کې ترلاسه کړي وو، امنیټي ځواکو
په دې عملیاتو کې طالبانو په حکومتي سیمو کې تګ راتګ کاوه، د حکومتي ځواکونو لخوا به څه غرض ورباندې  

 نه کیده. 
د امریکا په اشاره د افغان حکومت او طالبانو همکاري یواځې د داعش سره تر مبارزې پورې محدوده نه وه، بلکی   

په دوحه کې چې د امریکا او طالبانو ترمنځ کوم پټ مذاکرات روان وو، هغه کې د طالبانو د باور ترلاسه کولو او 
ه امریکا خپل نژدې کسان چې طالبانو خپل دښمنان بلل، هم  طالبانو سره د امریکې په خوښه یو توافق ته رسیدو لپار

 قرباني کړل. 
خدای بخښلی وحید مژده وایي امریکا د طالبانو د باور ترلاسه کولو په خاطر خپل تر ټولو نژدې ملګری د اشرف  

 غني په خوښه د پاکستان او طالبانو سره د مشترکو استخباراتی عملیاتو په ترڅ کې و واژه. 
کال د اکتوبر په لسمه نیټه ماسپښن درې نیمی بجې و وژل شو. تر دې د مخه د ولایت    ۲۰۱۸جنرال عبدالرازق د 

مقام کې امنیتي جلسه وه چې هغې کې د امریکایي ځواکونو عمومي قومندان جنرال سکاټ میلر، د کندهار والي زلمي 
یل ګډون درلود. جلسه خلاصه ویسا، د کندهار امنیه قومندان جنرال عبدالرازق او د ملی امنیت رئیس جنرال حسین خ

شوه دوی بهر راوتلي وو، جنرال میلر د خپلې الوتکې په لور روان وو خو په همدې وخت کې  د ګلبدین په نوم د  
کندهار د والي زلمي ویسا یو ساتونکی چې ایله دوه ورځې دمخه یې د ساتونکي په توګه دولایت مقام کې دنده اخستې  

 د انارو د ډالۍ راوړو په پلمه رانژدې شو، لومړی د لوګي بم چاودنه وشوه او وروسته ډزې وشوې.وه، 
په دې پیښه کې جنرال عبدالرازق، جنرال حسین خیل او د ملي تلویزیون یو کمره مین چې دا هر څه یې خپله کمره  
کې ثبت کړي وو، و وژل شول، ویسا سرسري ټپي شو چې د واره د میلر سره بګرام ته بوتلل شو، میلر له پیښې  

 روغ رمټ و وتو.
د حیرانتیا خبره همدا ده چې طالب برید کوونکی دې جنرال میلر او د کندهار والي زلمی ویسا پریږدي او یواځې  

 جنرال عبدالرازق دې وژني. 
ویل کیږی چې په امنیتي غونډه کې د جنرال سکاټ میلر او جنرال عبدالرازق ترمنځ لفظي شخړه هم شوې وه، څوک  

وایي دا شخړه د انتخاباتو پر سر  وه او څوک وایي چې د ډیورنډ پر کرښه د پاکستان لخوا د اغزن سیم تیرولو پر  
 ته ترسره کیده. سر وه چې د اشرف غني په موافقه او د امریکا په مالي مرس

په شان مهم ولایت کې د والي د ساتونکي دنده   سوال دا دی چې ګلبدین څنګه وکولای شول دومره ژر د کندهار 
ترلاسه کړي، معمول دا و چې کومو جلسو کې چې به مهمو امریکایی چارواکو ګډون درلود هلته افغان وسله وال  

 دلته له خپلې وسلی سره حضور پیدا کړي.  کس ته د حضور اجازه نه ورکول کیده، بیا ګلبدین څنګه وکولای شول 
د ملي تلویزیون کمرې چې کوم فیلم اخستی و هغه ولې نشر نشو،کیدای شي د ملي تلویزیون کمره مین هم په همدې  

 خاطر چې راز افشا نکړي، په هماغه ځای کې قصداً وژل شوی وي.

عبدالرحیم ایوبي ولسي جرګه کې د کندهار د خلکو استازی په دې اړه وایي چې جنرال عبدالرازق ترور شو خو دا 
کار طالبانو نه، بل چا کړی، هغه وایي د میلر په موجودیت کې ممکنه نه ده افغان وسله وال کس ته د حضور اجازه  

 ورکړل شي.
په اشارې ویلي وو چې زما د مرګ دسیسې   ته  نه څه موده مخکې پخپله جنرال رازق هم حکومت  د خپل مرګ 

 جوړیږي. 
البته دا یواځې جنرال رازق نه وو چې د طالبانو سره د امریکا د روغې جوړې قرباني شو د جبار قهرمان په ګډون 
یو شمیر نور هم چې طالب ضد شخصیتونه بلل کیدل و وژل شول. جبار قهرمان په  یو تلویزوني بحث کې د هلمند  

چې هلته زرګونه عسکر خیالي دي او د شته عسکرو  د امنیتي ځواکونو له نه همغږۍ ګیله وکړه او په ډاګه یې کړه
 تر منځ هیڅ ډول د مرستې او همکارۍ احساس نشته. 

قهرمان، د »سنګوریانو« په نوم هلمند کې ملیشې جوړولو کې مهم رول درلود چې روزنه او تمویل یې د ملي امنیت  
 پر غاړه وو.  

اشرف غني چون ماموریت درلود افغانستان له پښو وغورځوي، نو همدا ؤ چې په سیستماتیک ډول یې د سولې سبوتاژ  
شروع کړ. د افغانستان امنیتی ځواکونه یې کمزوري کړل. دفاعي رهبرۍ ته د ځوان کدر په نوم داسې کسان راوستل  

برۍ او مدیریت وړتیا نه لرله، ټول واک د امنیت  شول چې د افغانستان په شان کړکیچن وضعیت کې یې د دفاعي ره
 شورا او حمدالله محب په لاس کې متمرکز شوی وو.

د سولې په اړه د غني موقف دا وو چې ویل به یې واک نوي منتخب رئیس جمهور ته سپارم، دې دریځ په دوحه کې 
د افغانانو د هر رنګ توافق مخه ونیوله. له بلې خوا امریکا چون تصمیم نیولی و، واک طالبانو ته وسپاري، په یوه  

وط کړي، له طالبانو سره یې په دوحه کې د سولې تړون  طرفه ډول او بې له دې چې بین الافغاني توافق سره یې مشر
لاسلیک کړ، او خپل عسکر ویستل یې پیل کړل. امریکایی عسکر لا ټول وتلي نه وو چې اشرف غني په خاینانه توګه 
و تښتید، هغه غوښتل چې د قدرت په خلا کې ډېرې وینې تویې شي او د ډاکتر نجیب په څېر چې د تنظیمي جګړو په  

و کاذب اتل ترې جوړ شو، دی هم ښه نوم وګټي، خو د خدای په لوی کرم وینې تویې نه شوې، دی د یوه بې  دوام ی
همته او مبتذل کس په توګه د تاریخ توره څېره را ووت، البته د غني تېښتې د یوه سوله ییز حل مخه ډب کړه او زمینه 

 یې مساعده کړه چې ټول واک طالبان په لاس کې واخلي
 د جمهوریت سقوط 

تړون لاسلیک شو امریکایي رسنیو ولیکل چې د افغانستان حکومت په دواړو لاسونو طالبانو ته   کله چې د دوحې
وسپارل شو. په رښتیا هم همداسې وشول د امریکاپه رهبرۍد پاکستان په ملګرتیا او د اشرف غني په ناوړه نیت د  

انون له منځه لاړ او واک طالبانو  جمهوریت د سقوط پروژه په بریالۍ توګه عملي شوه، جمهوریت سقوط شو، اساسی ق
 ته وسپارل شو. 

اشرف غني ته امریکایې چارواکیو په صراحت ویل چې دوی خپل ځواکونه باسې او دی باید له طالبانو سره د یوه  
ګډ حکومت جوړېدو ته حاضر شي، خو ده پلان درلود چې یا به دده واکمني وي او یادې افغانستان په ادیره او کنډواله 

اضر نه شو، کله چې طالبان د کابل پر پولو ودرېدل او نور  بدل شي. تر پایه سولې او له طالبانو سره جوړجاړي ته ح
ټول هېواد د هغوی لاسته ولوېد، د مخکینې پلان له مخې اشرف غني اماراتو ته وتښتید او طالبان بې له کوم مقاومته  

ن عملي کابل ته ننوتلل. په ډیر مهارت لومړی د ولایاتو او بیا د کابل د سقوط  بې له دې چې کومه جګړه وشي،پلا
شو. په هلمند کې چې جنرال سمیع سادات وغوښتل جګړه وکړي د اشرف غني لخوا د نوي ماموریت په پلمه کابل ته  
وغوښتل شو، په جنوب کې د مقاومت اصلی مرکز او محور جنرال عبدالرازق لا دمخه د پاکستان، طالبانو او اشرف  

 غني په یوه مشترکه استخباراتي دسیسه کې وژل شوی و.
د سولې په وړاندې د اشرف غني موقف او د امریکا او طالبانو تفاهم لا دمخه دا امکان له منځه وړی و چې د طالبانو  
او افغانستان کې موجود نورو سیاسي قوتونو ترمنځ کوم تفاهم رامنځ ته شي. اشر ف غني به ویل چې زه یواځې یو  

ن الافغاني مذاکراتو په نتیجه کې رامنځته شوي توافق سره جمهور ته واک سپارم. یانې اشرف غني د بی  منتخب رئیس
مخالف وو، ښکاره ده د ده ماموریت همدا وو چې د سولې پرځای سقوط ته زمینه مساعده کړي، ترڅو ښې وینې  

 تویې شي، وحشتونه او لوټمار پیل شي او بیا طالبان عام او تام واک ترلاسه کړي.   
د جمهوریت په سقوط کې د اشرف غني د رول په اړه تر اوسه ډیرې لیکنې شوې، خو ترټولو مستنده او د باور وړ  
لیکنه د ښاغلي نجیب آزاد د خیانت په نوم کتاب دی. نجیب ازاد دې کتاب کې د جمهوریت د سقوط ټولې معاملې او  

 ندې کړې. څیرې په مستنده توګه بربڼدې کړې او د خلکو قضاوت ته یې وړا
نادر نادري د اشرف غني نژدې ملګری د سقوط په اړه وایی چې قدرت د یو څو کسانو په لاس کې داسې متمرکز 

 شوی و چې د هغوی په تیښتې ټول نظام سقوط شو. 
له کومو   په اړه وایی تراوسه چې ده  په خپل کتاب کې د اشرف غني  پمپیو  د امریکا د بهرنیو چارو وزیر مایک 
جمهور رئیسانو سره کتلي تر ټولو »نامحبوب» پکې اشرف غني دی. دی وایی اشرف غني یواځې د خپلو ارزو ګانو  

کړه چې دی دې د هیواد په خاطر له واک نه د  او واک کې د پاتې کیدو په اړه فکر کاوه، یو ځل هم ما احساس نه  
 لاس اخستو خطر ومني. 

پمپیو وایی غني تل د سولې په وړاندې خنډ ؤ، ما چې کله له ده سره په کابل کې وکتل نو پوه شوم چې دی سولې ته 
 ښه نیت نه لري. 

 سیګار د جمهوریت د سقوط په اړه په خپل یو راپو رکې شپږ عوامل یادوي؛

 نه وه درک کړې چې امریکا له افغانستانه وتلو کې جدی ده.  افغان حکومت تر اخره  •

 د امریکا لخوا مستقماً طالبانو سره توافق او افغان حکومت یواځې پریښودل •

 د افغان حکومت ټینګار چې طالبان دې افغان دولت سره  مدغم شي  •

 له افغان حکومت سره د تعامل لپاره د طالبانو نه چمتو والی •

 د یوې وړوکې ډلې په لاس کې چې غني ته وفاداره وه، د قدرت تمرکز  •

 ټول واک خپل لاس کې ساتل او فساد  •
همدا رنګه حسن عباس یو پاکستانی لیکوال چې د هاروارد پوهنتون په ګډون د امریکا په ګڼو علمی مراکزو کې د  
څیړنیزو لیکنو اوږده سابقه لري، له افغانستان انټرنشنل سره په خپله یوه مرکه کې وایي چې اشرف غني حقاني ډلې  

 ته لار ورکړه چې کابل ته ننوځي. 
د حسن عباس په قول اشرف غني فکر کاوه چې ملابرادر د خلیلزاد او حامد کرزي په مرسته واک ته رسیږي نو  
مخکې له دې چې دا کار وشي اشرف غني د حمدالله محب په لاس حقاني ډلې ته مالومات ورکړل چې دی)غني( څه  

لاس د یو بین الافغاني تفاهم مخه ونیوله   وخت کابل پریږدي او دوی څرنګه کابل ته ننوځي. یانې اشرف غني په لوی
او ټول واک یې طالبانو ته وسپاره. ) البته دا ډېر خوشبینانه نظر دی چې ګواکي اشرف غني غوښتل واک د طالبانو  
یوې ډلې ته وسپاري، ډېره واضح ده چې هغه غوښتل د قدرت په خلا کې کابل چور شي او ښې وینې پکې وبهیږي،  

و چې د کابل نظامي ځواک چې زیاتره مشران یې د ټلوالې کسان وو تر غني مخکې تښتېدلي وو.  دا کار ځکه ونه ش
 چې دا د غني د اټکل خلاف کار و.( 

د اشرف غني په اړه تر ټولو مهم سوال دا دی چې آیا دوحې تړون نه وروسته هم اشرف غني نه پوهیده چې څه لوبه  
روانه ده، له امریکایی رسنیو تر افغانی سیاستوالو ټولو دا ویل چې له بین الافغاني توافق نه مخکې د امریکا او طالبانو  

ل دي، که پوهیده نو ولې یې مخه ونه نیوه، که اشرف غني ښه نیت توافق افغانستان په لوی لاس طالبانو ته سپار
یوه   باید  باید خبره شریکه کړای وای.  له ملت سره خو یې  اقل  نه وای حد  پټې توطئې فکر ورسره  درلودای او د 
رښتینې لویه جرګه یې راغوښتی وای او ورته ویلی یې وای چې امریکا زموږ په سر څه رنګ معامله روانه کړې  

ه، او اوس موږ ته څه کول په کار دي؟ خو ده  تر اخره امریکا ته خپله وفاداري ټینګه ساتله او همدا به یې  ویل  د
چې د امریکا په نیت شک مه کوئ. او که نه پوهیده نو عذر بد تر از ګناه، نو آیا  دی دومره له سیاست سره نابلده  

 کس ؤ چې نه پوهیده څه روان دي؟  
حقیقت دا دی چې غني په هر څه پوهیده، یو نظر دادی چې دا هرڅه له امریکا او پاکستان سره په همکارۍ غني  
روان کړي وو، پاکستان خو دښمن هیواد دی، خو امریکا چې موږ په غلطۍ فکر کاوه زموږ ستراتیژیک ملګری 

دښمنۍ، د امریکا جفا او د اشرف غني    دی، له موږ سره یې ستره جفا وکړه او اشرف غني خیانت وکړ. د پاکستان 
خیانت جمهوریت سقوط کړ. بل نظر دادی چې نه غني په ډېر مهارت غوښتل خپله نقشه پلې کړي، هغه تر پایه د  
امریکا د ملاتړ په تمه هم و، خو دې ته یې هم پام و چې که امریکا په ریښتیا وزي نو دی به لوبه داسې لورته وړي  

ځل بیا په وینو کې ولنبیږي، دومره جنایتونه وشي چې دده بې کفایتي او ناوړه کاررونه له ټولو   چې کابل او هېواد یو
هېر شي او د یوه اتل په څېر وځلیږي. تر وروستۍ ورځې د جګړې او مقامت خبره او د نه تسلیمېدو شعارونه، د  

مخ روان دي. البته اشرف غني په څو   همدې لپاره وو، سره له دې چې هغه دا هم لیدل چې طالبان د باد په څېر پر
کاله واکمنۍ کې د افغانستان ملکي او نظامي بنسټونه ډېر کمزوري کړل، له هغو ښکاري چې اصلي ماموریت یې  

 همدغه و چې باید افغانستان له پښو ولویږي. 
راهیسې امنیتی ځواکونو کې د اصلاح او په اصطلاح ځوان مدیریت په نوم د امنیتي ځواکونو  ۲۰۱۴اشرف غني له  

د واحدې  قوماندې ټول مراکز کمزوي کړل او له منځه یې یو وړل او ټول واک متمرکز شو د ملی امنیت شورا سره  
ې او همغږۍ مرکز نه درلود او  چې مشري یې له حمدالله محب سره وه، همدا ؤ، کله چې غني وتښتید اردو د قوماند

پخپله وشیندل شوه. غني په خپلې تیښتې او امنیتی خلا په رامنځ ته کولو  په حقیقت کې یوې بلې کورنۍ  جګړې ته  
لار جوړه کړې وه، پخواني ولسمشر حامدکرزي خپل رسالت ادا کړ، طالبانو ته یې احوال ورکړ چې د ځواک خلا  

بل کې د انارشی مخه ونیسي، طالبانو په هوښیارتیا اقدام وکړ او د ناوړه پېښو  مخه ونیول شوه. اشرف  ډکه او په کا
 غني په دې برخه کې په خپل پلان کې ناکام شو. 

په دې کې هیڅ شک نشته چې جمهوریت د یوې منظمې او سنجول شوې توطیې له مخې سقوط کړای شو، اصلي  
رول پکې امریکا درلود، واک طالبانو ته وسپارل شو. خو دننه نظام کې هم ډیرې سترې کمزورۍ موجودې وې چې 

 د نظام له سقوط سره یې مرسته وکړه. 
فساد د نظام رګ رګ ته سرایت کړی و. په لومړي ځل کله چې امریکایان پنجشیر ته د ډالرو نه ډکو بکسونو سره 
ننوتلل،فساد زموږ د سیاسی فرهنګ یوه برخه شوه، په یو شکل مشروعیت یې وموند. امریکایانو کابل ته له ننوتو 

ان اوحزب وحدت و ویشلې تر  څو د دوی همکاري مخکې  په ملیون هاو ډالره په شورای نظار، جنبش ملي افغانست 
 او وفاداري ترلاسه کړي. 

په نوم شو چې جنګي  افغانستان سره ستره بې انصافي دا وشوه چې د قدرت ویش د قومونو  د بن کانفرانس کې 
تنظیمونو یې نماینده ګې کوله، مختلف وزارتونه او مقامات بیلابیلو ګوندونو ته د غنیمت د مال په توګه ورکړل شول 

تالان   په توګه لوټ او  بالکل لکه د غنیمت د مال  نیولې د غني د  او دوی هم  نه  پرې ګډ کړ. د شیر پور له چور 
حکومت پرمهال د سیستماتیکو او قانونې شویو غلاګانو پورې یو اوږد داستان دی خو په لنډه توګه همدا کفایت کوي  

 چې په تیرو شلو کلونو کې افغانستان د نړیوال فساد په لست کې تل لومړنی مقام درلودلی.  
ولسوالۍ ته نژدې د دولت تر نیمایي مقوامونو پورې ورکړای  د واک په وېش کې بېساري بې عدالتي وشوه، یوې  

شول، نور داسې ولایتونه وو چې په تېرو شلو کلونو کې یې یو د حساب وړ مقام هم نه درلود، د پښتنو پر خلاف  
ژوره توطئیه روانه وه چې مخکې پرې خبرې شوې، له ځینو کسانو نه د تقدس برجونه جوړ وو چې پر خلاف یې  

نشو ویلای، د عطا محمد نور، خلیلي، فهیم، امرالله صالح، احمدضیا مسعود، بسم الله محمدي او په لسګونو  دې هېڅ 
نورو فاسدو او په مالي فساد او درغلیو کې ښکېلو کسانو د سلګونو ملیونو ډالرو دوسیې نړیوالو رسنیو ته را ووتلې،  

لکو خپله جګړه نه بلله،بلکی دا یې یواځې دپښتنو پرضد  بله ستره کمزوري دا وه چې جګړه په افغانستان کې ټولو خ
جګړه بلله. د بده مرغه د هغه قومی ویش او کرکې پربنسټ چې د افغانستان سیاست یې لکه ښامار خپله ولکه کې 
نیولی و، ډیرو داسې فکر کاوه د طالب پرضد جګړه د پښتون پرضد جګړه ده نو باید دوام ومومي، دوی فکر کاوه 

په    په همدې په سټیج دوی زورور وي او پښتانه کمزوري. د جګړې زیات تمرکز  افغانستان د سیاست  به د  توګه 
پښتون میشتو سیمو وو او ځکه خو تر ټولو زیات تاوان یې هم پښتنو ته وو، او همدا خبره لامل شوې وه چې ځینې 

له دو ته زړه ښه کړي او د جګړې  ام سره مرسته وکړي. دې کار  فاشیستی کړۍ د سولې پرځای د جګړې دوام 
 بالاخره ټول نظام کمزوری او ناکاره کړ. 

هغه مهال د امنیتي تړون په خوا کې د شپني عملیاتو موضوع د رسنیزو بحثونو ګرمه موضوع وه، چایې مخالفت  
 کاوه او چا یې پلویتوب. زما یوه خاطره غواړم دلته له درنو هېوادوالو سره شریکه کړم: 

په همدې موضوع و. جنرال غلام حسین هزاره او د حزب وحدت   نیوز ژورلید پروګرام د هغې شپې بحث  کابل 
)محقق فرکسیون( مرستیال محمد ناطقي زما میلمانه وو. ناطقی د شپنیو عملیاتو او امنیتي تړون ملاتړ کاوه او جنرال  

ؤ. جنرال هزاره راته وویل چې تیر ځل کله چې   هزاره یې مخالفت. څو ورځې وروسته جنرال هزاره بیا زما میلمه
له بحثه و وتلو نو په لار کې را ته ناطقي و ویل؛ ته ولې د امریکایانو د جګړې مخالفت کوې، پریږده چې د پښتنو  
ښځې........... کړي. جنرال هزاره دغه خبره د پروګرام د ثبت پر مهال وکړه او دا خبره یې د ژورلید په پروګرام 

 اغه ورځ خپره هم شوه. کې هم
فکر وکړئ چې د ناطقي په شان کس چې ویل یې له تصوف سره هم مینه لري، یواځې په دې خاطر د جګړې د دوام 
پلوی و چې دا جګړه یې د پښتنو پرضد جګړه بلله، بې له دې چې پام وکړي په یو هیواد کې چې د جګړې اور بل  

وریت او هرڅه د دې جګړې قرباني شول.  شي ټول هیواد په کې سوځي، لکه دا اوس چې ټول سوځو، ټول نظام، جمه
یوازې محمدناطقي داسې نظر نه درلود، د غیر پښتنو سیاستوالو یوې لویې برخې پښتنو ته د دښمن په نظر کتل او  
همدغسې نظر یې درلود، سره له دې چې پر افغانیت باوري کسان پوهېدل چې دغه ډول جګړې هېڅکله هم په یوه  

 ې کیږي، چې پاتې نه شوې. جغرافیه کې ایسارې نه پات

